
КОМИ РЕСПУБЛИКАСА ГОСУДАРСТВЕННÖЙ СÖВЕТЛÖН ШУÖМ

Кодеина лекарственнöй препаратъяс вузалöм регулируйтöм кузя Россия Федерацияса йöзлысь дзоньвидзалун видзан да отсöг сетан министерство дорö Коми Республикаса Государственнöй Сöветлöн Шыöдчöм йылысь
Коми Республикаса Государственнöй Сöвет шуис:

1. Примитны Кодеина лекарственнöй препаратъяс вузалöм регулируйтöм кузя Россия Федерацияса йöзлысь дзоньвидзалун видзан да отсöг сетан министерство дорö Коми Республикаса Государственнöй Сöветлысь Шыöдчöм (водзö – Шыöдчöм) (содтыссьö).

2. Ыстыны тайö Шуöмсö да Шыöдчöмсö Россия Федерацияса йöзлысь дзоньвидзалун видзан да отсöн сетан министерствоö.

3. Тайö Шуöмыс вынсялö сійöс примитан лунсянь.

Коми Республикалöн
Государственнöй Сöветса 

Веськöдлысь                                                                       М.Д. Истиховская

Кодеина лекарственнöй препаратъяс вузалöм регулируйтöм кузя Россия Федерацияса йöзлысь дзоньвидзалун видзан да отсöг сетан министерство дорö Коми Республикаса Государственнöй Сöветлöн

ШЫÖДЧÖМ

Коми Республикалöн Государственнöй Сöветса депутатъясöс майшöдлö, кыдзи пöртсьöны олöмö "Наркотическöй средствояс да психотропнöй веществояс йылысь" 1998 во январ 8 лунся 3-ФЗ №-а Федеральнöй оланпас да "Лекарственнöй средствояс йылысь" 1998 во июнь 22 лунся 86-ФЗ №-а Федеральнöй оланпас.

"Наркотическöй средствояс да психотропнöй веществояс йылысь" 1998 во январ 8 лунся 3-ФЗ №-а Федеральнöй оланпаслöн 2 статьяса 5 пункт серти препаратъяс дорö, кöні этша наркотическöй веществоыс да найöс тайö препаратъяссьыс петкöднысö абу кокньыд, контролируйтан мераясöн вöдитчан пöрадоксö индö Россия Федерацияса Правительство. Жаль, но öнöдз на индöм препаратъяс кузя абу индöма индöм препаратъяс бöрся видзöдан öтувъя концептуальнöй видзöдласыс, сы вöсна Россия Федерацияса йöзлысь дзоньвидзалун видзан да отсöг сетан министерство сылы сетöм полномочиеясöн вöдитчöмöн индö лекарственнöй средствояс, сы лыдын наркотическöй средствояс, сетан пöрадоксö "Лекарственнöй средствояс сетан пöрадок йылысь" 2005 во декабр 14 лунся 785 №-а тшöктöд серти.
Медым могмöдны висьысьясöс медицинскöй показательяс серти дой босьтан средствоясöн, Россия Федерацияса йöзлысь дзоньвидзалун видзан да отсöг сетан министерство эз инды кодеина комбинируйтöм лекарственнöй препаратъяссö (кöні öтиысь юан дозаын кодеиныс 4,5 мг-сянь 12,8 мг-öдз) лекарственнöй средствояс лыддьöгö, мый колö аптечнöй учреждениеясын (организацияясын), лекарственнöй средствояс чукöрöн вузалан организацияясын, бурдöдан да профилактика учреждениеясын да частнопрактикуйтысь врачъясöн нуöдны быд сикас да лыд серти учёт, кыдзи вынсьöдöма тайö тшöктöдöн.

Öнія кадö кодеина лекарственнöй препаратъясыс кык упаковкаысь оз унджык ки вылö вузалöны вöляысь, рецептöг, найöс вузалöмын учётыс "Лекарственнöй средствояс лыддьöг, кутшöмъяс вузавсьöны врач рецепттöг, вынсьöдöм йылысь" Россия Федерацияса йöзлысь дзоньвидзалун видзан да отсöг сетан министерстволöн 2005 во сентябр 13 лунся 578 №-а тшöктöд серти оз нуöдсьы.

Öнія кадö Коми Республикаын да Россия Федерацияса мукöд субъектын кодеина лекарственнöй средствоясöн ёна вöдитчöны наркозависимöй йöз, медым ас ки помысь тайö препаратъясысь вöчны сьöкыд наркотик дезоморфин, да нöшта сійöс вöчан рецептъясыс, мый позьö кокньыда аддзыны Интернет везйын, индöны тайö наркотиксö бытöвöй химия отсöгöн вель кокньыда вöчöм вылö.

Сэк, кор Коми Республикаса государственнöй власьт органъяс, общественнöй организацияяс активнöя нуöдöны наркотикъяслы паныд пропаганда, быд аптекаын ас вöляысь вузалöны веществояс, мыйысь позьö вöчны кулöмöдз вайöдан наркотик. Дезоморфин примитны заводитöмсянь наркоманъяс олöны зэв регыд – воöн-джынйöн-кык во да сьöкыда кулöны тромбофлебитысь, сепсисысь, гангренаысь, мыйяс лоöны кодеина лекарственнöй препаратъясысь гортса условиеясын вöчöм наркотик примитöмысь. 2007 воын Россияса Федеральнöй службалöн наркотикъяс вузалöм бöрся видзöдысь Коми Республикаын веськöдланінöн 771 пасйöм мыж вöчöмысь коймöд пайсьысь унджыкыс вöлі йитчöма дезоморфин вöчöмкöд, примитöмкöд да сійöс вöчöм кузя наркопритонъяс видзöмкöд.

Торъя майшöдлö сэтшöмтор, мый дезоморфинöвöй наркоман аслас регыдъя олöмас удитö велöдны наркотикъяс дорö шöркодя 15 ассьыс тöдсаöс, да сöмын 2007 во чöжöн Коми Республика мутасын пасйöма 35 случай, кор йöзыс кулісны наркотическöй веществояс примитöмысь.

Колö сувтöдны дезоморфинöвöй наркоманиясö да видзны том поколениелысь дзоньвидзалунсö да олöмсö. Граждана, кодъяслы быть колö бурдöдчыны кодеина препаратъясöн, а абу сэтшöм жö ненаркотическöй препаратъясöн, вермöны босьтны кодеина лекарственнöй препаратъяссö рецептъяс серти.

Коми Республикаса Государственнöй Сöвет шыöдчö Россия Федерацияса йöзлысь дзоньвидзалун видзан да отсöг сетан министерствоö корöмöн видлавны, позьö-ö нуöдны кодеина лекарственнöй препаратъяслы быд сикас да лыд серти учёт, а сідзжö позьö-ö дугöдны вузавны кодеина лекарственнöй препаратъяссö рецептъястöг да пыртны лöсялана вежсьöмъяс министерстволöн вылынджык пасйöм тшöктöдъясö.
вудж. Исакова

